
FAOLIYATIDA MULOQOT 
MADANIYATI

M. Yu. Mahkamova
Renessans ta’lim universiteti
Pedagogik ta’lim va psixologiya kafedrasi professori

Annotatsiya: Maqolada o‘rta maxsus o‘quv yurtlari talabalarida muomala madaniyati shaxs sifatlari tarzida namoyon 
bo‘lishi yoritilgan. Unda pedagogik muomala madaniyatini shakllantirishning ijtimoiy-ma’naviy asoslari ochib berilgan. 
Shuningdek, o‘rta maxsus o‘quv yurtlari pedagoglarining talabalar bilan muomala odobini shakllantirish tizimi tahlil qi
lingan. Tadqiqotda o‘rta maxsus o‘quv yurtlari talabalarida muomala odobining tarbiyalanganlik darajasi aniqlanib, tahlil 
qilingan.

Kalit so‘zlar: muomala, tizim, ma’naviyat, madaniyat, zamonaviy bilim, ko‘nikma, uslubiyat, pedagogik boshqaruv, ta’lim, 
tarbiya, urf-odatlar, an’analar, insoniylik, pedagogik faoliyat, mahorat, muomala madaniyati, suhbat, pedagogik fikrlash, 
o‘quv jarayoni, metodlar, pedagogik tizim, kreativ fikrlash, psixologik xususiyatlar, muomala odobi, muloqot vositasi.
Abstract: The article explores the culture of communication among students of secondary specialized educational insti-
tutions as an essential aspect of personal development. It reveals the socio-spiritual foundations of pedagogical com-
munication culture formation and analyzes the system for developing teachers’ communication etiquette with students. 
The study also identifies and examines the level of communicative etiquette education among students of secondary 
specialized institutions.

Key words: communication, system, spirituality, culture, modern knowledge, skills, methodology, pedagogical manage-
ment, education, upbringing, traditions, humanity, pedagogical activity, professional competence, communication culture, 
pedagogical thinking, educational process, methods, pedagogical system, creative thinking, psychological features, com-
munication etiquette, means of interaction.
Аннотация: В статье рассматривается культура общения студентов средних специальных учебных заведений как 
одна из значимых личностных характеристик. Раскрываются социально-духовные основы формирования педа-
гогической культуры общения. Проанализирована система формирования этикета общения педагогов средних 
специальных учебных заведений со студентами. Определён и проанализирован уровень воспитанности этикета 
общения у студентов данных учебных заведений.

Ключевые слова: общение, система, духовность, культура, современные знания, навыки, методика, педагоги-
ческое управление, образование, воспитание, традиции, гуманизм, педагогическая деятельность, мастерство, 
культура общения, педагогическое мышление, учебный процесс, методы, педагогический процесс, креативное 
мышление, психологические особенности, этикет общения, средство коммуникации.

KIRISH
Mustaqillikdan keyin amalga oshirilayotgan taʼlim tizimidagi islohotlar tufayli ulkan oʻzgarishlar roʻy 

bermoqda. Odamlarning ongi, dunyoqarashi oʻzgardi. Kadrlar tayyorlash sohasidagi davlat siyosati insonni 
intellektual va maʼnaviy-axloqiy jihatdan tarbiyalash, uning har tomonlama rivojlangan shaxs sifatida namoyon 
boʻlishiga erishishni nazarda tutadi. Mazkur ijtimoiy talabning amalga oshirilishida har bir fuqaroning bilim 
olishida, ijodiy qobiliyatini shakllantirishda, intellektual jihatdan rivojlantirishda oʻqituvchining muloqot madani-
yati va muomalasi muhim ahamiyatga ega. Shuning uchun taʼkidlash joizki, pedagogik kasbga nisbatan talab 
va javobgarlik ham kuchaydi, oʻqituvchilarning jamiyat oldidagi vazifalari yanada oshdi. Buyuk maʼnaviyatimizni 
tiklash va yanada yuksaltirish, milliy taʼlim-tarbiya tizimini takomillashtirish, uning milliy zaminini mustahkam-
lash, zamon talablari bilan uygʻunlashtirish, uni jahon andozalari darajasiga chiqarish, oʻquvchilarda mustaqil va 
erkin fikr yuritish koʻnikmalarini hosil qilish kabi vazifalarga javobgarlik hissi oʻqituvchilar zimmasiga yuklatildi.

Prezidentimiz taʼkidlaganidek: “Yosh avlodimizning qalbi va ongini asrash, ularni milliy va umumbashariy 
qadriyatlar ruhida tarbiyalash, farzandlarimizning dunyoda roʻy berayotgan siyosiy jarayonlarning maʼno-maz-

muni va asl sabablarini chuqur anglashi, oʻz atrofida sodir boʻlayotgan voqealar haqida haqqoniy maʼlumot
larga, eng muhimi, oʻz mustaqil fikriga ega, sodda qilib aytganda, oqni qoradan ajratishga qodir boʻlishiga 
erishish taʼlim-tarbiya va maʼnaviy-maʼrifiy ishlarimizning asosiy sharti va mezoni boʻlishi kerak... Bugungi vazi-
yatda mustaqil ong va mustaqil fikrga ega boʻlgan shaxsni tarbiyalash masalasi nafaqat maʼnaviy, kerak boʻlsa, 
muhim siyosiy ahamiyat kasb etadi”.

Bu vazifalarning bajarilishiga, taʼlim-tarbiya sohasidagi islohotlarning asosiy amalga oshiruvchisi boʻlgan 
oʻqituvchining oʻquvchilar bilan oʻzaro muomalaga kirishish madaniyati orqali erishiladi. Oʻquvchi maʼnaviy 
muhitining shakllanishi oʻqituvchilarning yuksak axloq namunasi orqali namoyon boʻladi. Bu oʻrinda oʻqituv-
chining shaxsiy va ijtimoiy harakati pedagogik muloqot madaniyati zamirida shakllanib, takomillashadi.

MAVZUGA OID ADABIYOTLAR SHARHI
O‘qituvchi kasbiy faoliyatida muloqot madaniyati masalasi ko‘plab mahalliy va xorijiy olimlar tomonidan 

ilmiy tahlil qilingan. Pedagogika: Ensiklopediya asarida muloqot madaniyati ta’lim jarayonining ajralmas qismi 
sifatida ko‘riladi, u o‘qituvchi shaxsining kasbiy kompetensiyasi, nutq madaniyati, psixologik tayyorgarligi va 
ma’naviy qiyofasi bilan chambarchas bog‘liqligi ta’kidlanadi. Mahkamova M. Yu. o‘z tadqiqotlarida pedagogik 
texnologiyalar o‘qituvchi va talaba o‘rtasidagi muloqotni faollashtirish, ta’lim jarayonida hamkorlik va ishonch 
muhitini yaratish orqali samaradorlikni oshirishga xizmat qilishini asoslab beradi. Asaeva I. N. esa pedagogik 
muloqotda kasbiy kompetensiyani rivojlantirishning psixologik va metodik omillarini yoritib, muloqot madaniya-
tining ta’lim sifatiga bevosita ta’sirini ko‘rsatadi.

Sharq mutafakkiri Abu Nasr Forobiy “Fozil odamlar shahri” asarida insonlar o‘rtasidagi muloqotni jamiyat 
taraqqiyotining asosiy omillaridan biri sifatida talqin qilib, axloqiy fazilatlar, hurmat va muomala odobini ustuvor 
qadriyat sifatida ko‘rsatadi. Xorijiy tadqiqotchi Sharon Vunne kasbiy pedagogika doirasida o‘qituvchi nutqining 
ravonligi, tinglay bilish madaniyati va verbal hamda neverbal muloqot uslublarining ahamiyatini ilmiy asoslab 
beradi. Mazkur manbalar muloqot madaniyatining o‘qituvchi kasbiy faoliyatidagi o‘rni, uning ta’lim jarayoniga 
ijobiy ta’siri va shaxsiy fazilatlarni rivojlantirishdagi ahamiyatini chuqur tahlil etadi.

TADQIQOT METODOLOGIYASI
Ushbu tadqiqotda o‘qituvchi kasbiy faoliyatida muloqot madaniyatining shakllanishi va uning ta’lim jarayo-

niga ta’siri o‘rganildi. Ma’lumotlar to‘plash jarayonida kuzatish, suhbat, so‘rovnoma va tahlil usullaridan foydala-
nildi. Tadqiqot davomida o‘qituvchilar va talabalar o‘rtasidagi muloqot holatlari bevosita kuzatildi, pedagoglarning 
nutq madaniyati, psixologik yondashuvi va muomala uslublari amaliy tajriba asosida o‘rganildi. Shuningdek, 
ilgari o‘tkazilgan ilmiy tadqiqotlar, monografiyalar va darsliklar tahlil qilinib, ularning natijalari solishtirma usulda 
qayta ishlangan. Olingan ma’lumotlar mazmuniy va sifat jihatdan tahlil qilinib, o‘qituvchining muloqot madani-
yati pedagogik samaradorlikka ko‘rsatgan ta’siri aniqlangan. Tadqiqot natijalari asosida muloqot madaniyatini 
rivojlantirishning nazariy va amaliy asoslari umumlashtirilib, o‘qituvchi faoliyatida qo‘llash imkoniyatlari belgilab 
berildi.

TAHLIL VA NATIJALAR 
Pedagogik muloqotda oʻqituvchining eng yaxshi fazilatlari va hatti-harakatlari talabaning ideali sifatida 

namoyon boʻladi. Talabaning oʻqituvchi shaxsi haqidagi qarashlari, uning hatti-harakati, pedagogik mahorati 
uning maʼnaviy madaniyatiga mos kelmasa, yaxlit pedagogik jarayonni mukammal tashkil etish ham ijobiy nati-
jalar bermaydi. Oʻqituvchi subyekti bilan oʻquvchi obyekt oʻrtasidagi qattiq avtoritar intizom ham oʻzaro muloqot 
madaniyatiga salbiy taʼsir etadi, natijada oʻquvchining ichki hissiyoti hamda shaxsiy fazilatlari rivojlanmaydi.

Pedagogik muloqot madaniyati oʻqituvchi faoliyatini muvaffaqiyatga yoʻnaltiruvchi eng muhim vosita 
boʻlib, bunda oʻqituvchining muhim fazilati – uning muloqot madaniyatiga asoslangan muomalasidir. Muomala 
barcha falsafiy va psixologik fanlarda oʻziga xos taʼrifga ega. Pedagogikaning kategoriyasi sifatida muomala 
– oʻquvchilar qalbiga yoʻl topa olish, ularga yondashish uchun mehrini qozonish, pedagogik nuqtayi nazardan 
taʼlim-tarbiya jarayonida oʻquvchilar bilan oʻzaro aloqa bogʻlashga qaratilgan oʻqituvchining pedagogik qobili-
yatidir.

Oʻqituvchi oʻquvchilar bilan muomalaga kirishish asosida:

•	 oʻz ijodkorligini va pedagogik mahoratini namoyish qiladi;

•	 yosh avlodni milliy mafkuramiz va milliy madaniyatimiz ruhida tarbiyalaydi;

•	 sharqona udum va urf-odatlarimiz asosida barkamol shaxsni shakllantiradi;

•	 oʻzining taʼlim-tarbiyaviy imkoniyatlarini namoyish etgan holda har bir oʻquvchi qalbiga yoʻl topadi.

samlashtiradi. Pedagogik muomalada oʻqituvchi quyidagi faoliyatga qatʼiy amal qilishi lozim:

•	 oʻqituvchida tarbiyalash mahoratining shakllanganligi, uning tarbiyaviy jarayonga oid soʻz va ohangni 
tanlay bilishi hamda taʼsir oʻtkaza olishi;

•	 muomala obyekti boʻlmish oʻquvchilar diqqatini jalb qiluvchi nutq, pauza, harakat, imo-ishoralarni oʻz oʻrnida 
ishlatishi, tarbiyaviy taʼsirni bilishi;

•	 talabalarning ichki ruhiyatini, psixologik xususiyatlarini bilgan holda muomalaga jalb etishi, darsni bosh-
lashdan oldin oʻquvchilarni taʼlim va tarbiyaviy muloqotga tayyorlashi;

•	 talabalarga ogʻzaki, oʻzaro taʼsir koʻrsatishning tarbiyaviy usullarini bilishi, oʻqituvchining nutqi ravon, oʻquv
chilar ongiga ijobiy taʼsir qiladigan boʻlishi.

Nihoyat, oʻqituvchining talabalar bilan kundalik muomalasi shunga olib keladiki, u talabalarning hatti-harakat-
laridagi chuqur maʼno va haqiqiy sabablarni turli vaziyatlarda payqab oladi. Buning uchun namuna sifatida 
oʻzining tajribasidan va talabalarning xulq-atvor usullaridan foydalanadi. Oʻqituvchining talabalar bilan muoma-
lasi tarbiyani boshqarish vositasi sifatida qaralib, birlashtiruvchi hamda oʻrnini toʻldiruvchi vazifasini bajaradi. 
Muomala oʻzaro munosabatlar doirasida sodir boʻladi. Boshqarish vositasi boʻlgan muomala pedagogik faoli-
yatdan oldin sodir boʻladi.

Pedagogik muloqot oʻqituvchining pedagogik faoliyatida oʻzaro axborot almashish jarayoni vazifasini baja-
radi. Oʻqituvchi talabalar bilan muloqot jarayonida bevosita oʻz tarbiyalanuvchilari, umuman oʻquvchilar jamoasi 
haqida, unda roʻy berayotgan turli ichki hodisalar haqida gʻoyat xilma-xil axborotlarga ega boʻladi va oʻzining 
kelgusi taʼlim-tarbiyaviy rejalarini hamda pedagogik faoliyatini belgilaydi. Shu bilan birga, oʻqituvchi muloqot 
asosida oʻz tarbiyalanuvchilariga maʼlum bir maqsadga qaratilgan axborotlar tizimini maʼlum qiladi. Bunda 
oʻqituvchi tomonidan yoʻl qoʻyiladigan arzimas bir xatolik, adolatsizlik yoki qoʻpollik oʻquvchilar bilan oʻzaro 
muloqot madaniyatining buzilishiga sabab boʻladi va tuzatib boʻlmaydigan ogʻir oqibatlarga olib kelishi mumkin.

Oʻqituvchining oʻquvchilar bilan oʻzaro muloqot madaniyatiga erishishi natijasida quyidagi holatlar paydo 
boʻladi:

•	 pedagogik muloqot orqali oʻqituvchi tarbiyalanuvchi obyekt bilan oʻziga xos muomala muhitini yaratadi. 
Bunday muhitda oʻqituvchi oʻzining psixologik, mimik, pantomimik, notiqlik sanʼati, taʼsir oʻtkazish kabi 
qobiliyatlar tizimini namoyish etadi;

•	 oʻqituvchining shirinsuxanligi, ochiq chehrali boʻlishi, samimiy muomalasi muloqotda ijobiy natijalarga 
erishish kalitidir;

•	 oʻquvchilar jamoasi bilan muomalada oʻqituvchining doimo psixologik bilimlarga tayanishi taʼlim-tarbiyaviy 
faoliyatda muvozanatni saqlaydi;

•	 oʻqituvchi oʻquvchilar jamoasi bilan oʻzaro muloqotga kirishar ekan, yaxshi muomalasi bilan ular hissiyotida 
yashiringan eng nozik qatlamlarni ham anglab olishga qodir boʻladi.

Mukammal shakllangan pedagogik muloqot madaniyati asosida obyekt va subyektning ichki hissiyoti bilan 
ularning harakatlarining uygʻunlashuvi sodir boʻladi. Ushbu oʻzaro uygʻunlashuvni yuzaga keltiradigan muoma-
laning asosiy bogʻlovchisi – soʻzdir. Soʻz mazmunan oʻqituvchining nutqida, maʼruzasida, dialog, monolog va 
deklamatsiyalarida oʻz ifodasini topadi.

Pedagogik muloqot madaniyati vositasida oʻqituvchi har qanday axborotni tahlil qilar ekan, oʻquvchilarning 
shaxsi va psixologik xususiyati haqidagi maʼlumotlarning muhimligini alohida eʼtiborga olishi lozim. Pedagogik 
muloqot madaniyati oʻqituvchining gʻoyat xilma-xil sharoit va koʻrinishlarga moslashishiga imkon yaratadi. Bular 
sirtdan qaraganda unchalik ahamiyatli boʻlmasada, oʻquvchilar ichki dunyosida sodir boʻlayotgan, ularni tushu
nish uchun zarur boʻlgan ichki jarayonlar koʻrinishlarini bilib, taʼlim-tarbiya faoliyatini olib boradi.

Oʻqituvchi talabalarning ichki dunyosini tushunib, muloqotga kirishishi lozim. Oʻqituvchining muloqot 
madaniyati asosida aytilgan har bir soʻzi, fikri, turli hodisa va jarayonlar talabalar tomonidan har xil koʻrinish
da tushuniladi. Bu talabaning fikr mulohazasiga, ichki dunyosining teranligiga, tafakkuri va dunyoqarashining 
kengligiga bogʻliq. Bunda oʻqituvchi mahoratining uchta jihatiga alohida eʼtibor qaratiladi: hayotiy tajribasi, 
pedagogik faoliyat jarayonida egallagan koʻnikma va malakasi, muayyan oʻquvchilar jamoasi bilan muomalada 
boʻlish tajribasi.

Sharqona tarbiya va muosharat odobining muloqotga taʼsiri

Odamlarning mehr-oqibati, bir-birlariga nisbatan oʻzaro hurmat-eʼtiborda boʻlishlari oʻzaro muomala jara
yonida namoyon boʻladi. Xalqimizda azaldan muloqot salomlashish madaniyatidan boshlanadi. Salomlashish 
turli xalqlarda har xil amalga oshiriladi. Xalqimizda salomlashish axloqlilikning yuksak namunasi sifatida eʼtirof 
etilib, uning negizida umuminsoniy qadriyatlarning ustuvorligi, millatning ruhiy xususiyatlari, oʻzaro munosa-
batlarning maʼnaviy asoslari, boʻlajak muloqotning xarakteri va hamkorlik ruhi aks etadi. “Qurʼoni karim”da 
salomlashish odobi musulmon ahlining qatʼiy majburiy burchi tarzida bayon etiladi: “Ey moʻminlar, oʻz uylarin-
gizdan boshqa uylarga to izn soʻramaguningizcha va egalariga salom bermaguningizcha kirmangiz. Mana shu 
sizlar uchun yaxshiroqdir. Shoyad ushbu eslatmadan ibrat olsangizlar.”

Ajdodlarimizning madaniy va maʼnaviy merosi, ular yaratgan soʻz va xalq tilining tuganmas boyligi yosh 
avlodni tarbiyalashda muhim ahamiyat kasb etadi. Bu oʻrinda Abu Nasr Forobiy, Abu Abdulloh al-Xorazmiy, 
Yusuf Xos Hojib, Ahmad Yugnakiy, Hisrav Dehlaviy, Abu Hamid Gʻazzoliy, Kaykovus, Shayx Saʼdiy, Alisher 
Navoiy, Zahiriddin Muhammad Bobur va boshqa Sharq hamda Gʻarb donishmandlarining boy meroslarida 
farzandlarni tarbiyalash va kamolotga yetkazish asosiy muammo sifatida targʻib qilingan.

Ular soʻzni va nutqni taʼlim-tarbiyada ilohiy neʼmat va hikmat deb bilishgan hamda har bir soʻzning oʻz oʻrni 
va ahamiyati borligini, tarbiyada soʻzdan kuchliroq narsa yoʻqligini taʼkidlaganlar. Tilga eʼtibor – elga eʼtibor, 
degan hikmat bugungi kunda ham dolzarbdir.

Shirin soʻz muloqotga kirishishning asosiy qurolidir. U inson qalbini ilitadi, qoʻpol soʻz esa inson qalbini jaro-
hatlaydi. Oʻqituvchining aql-zakovati, fikri, his-tuygʻulari, bilimi va madaniy saviyasi, tafakkuri maʼlum darajada 
soʻzda ifoda etiladi. “Muomala madaniyatida soʻz aqldan kuch, tildan ixtiyor oladi”, deyiladi. Chunki soʻzning 
qudrati katta. Oʻqituvchi oʻz soʻziga, tiliga nihoyatda ehtiyotkor boʻlmogʻi lozim. Eng avvalo, oʻquvchilarga 
muomala madaniyatini, kattalar oldida oʻzini tuta bilishni, gapni boʻlmaslikni, yoshi ulugʻlarga gap qaytarmas-
likni oʻrgatish zarur.

Muloqot madaniyati hamma joyda kerak: ish joyida, transportda, uyda – biz kim bilan qanday muomala 
qilishni bilishimiz zarur. Oʻqituvchining qanchalik bilimli, aql-zakovatli ekanligi oʻquvchilarning bir-birlari bilan va 
ota-onalari bilan olib boradigan muloqoti orqali namoyon boʻladi.

Odamlar butun ichki dunyosini, maqsadini, muomala va munosabatlarini bir-birlariga soʻz yordamida yetka-
zadilar, amalga oshiradilar. Shu tufayli soʻzlashuv munosabatlari nihoyatda goʻzal va muloyim boʻlishini hayot 
taqozo etadi. Soʻzga boy, shirinsuxan kishilarning muomalalari yoqimli, ishi ham yurishgan boʻladi. Bunday 
kishilarni yoqtiradilar, hurmat qiladilar. Soʻzlashuv ham oʻziga xos sanʼatdir. Bu sanʼatning ildizi muosharat 
odobi boʻlib, uni mukammal oʻrganish har bir inson uchun zarur. Shu bilan birga, ona tilini mukammal oʻrganish 
va sof adabiy tilda oʻquvchilar bilan muloqot qilish oʻqituvchining notiqlik qobiliyatidir.

Muloqot asosida maʼnaviy madaniyatni shakllantirish

Darhaqiqat, Oʻzbekiston zaminida Sharq maʼnaviy madaniyatining muhim jihatlari Uygʻonish davrida rivoj
langan boʻlib, bu davrda yashab ijod etgan al-Xorazmiy, al-Kindiy, Abu Nasr Forobiy, Abu Ali ibn Sino, Abu 
Rayhon Beruniy, Firdavsiy, Umar Xayyom, Yusuf Xos Hojib, Ahmad Yassaviy, Shayx Saʼdiy, Tusiy, Mahmud 
Qoshgʻariy, Ahmad Yugnakiy, Lutfiy, Mirzo Ulugʻbek, Abdurahmon Jomiy, Alisher Navoiy kabi koʻplab muta-
fakkirlarning ijodiy meroslari pedagogik tafakkur taraqqiyotida, insonning maʼnaviy-axloqiy kamolotida, umum-
bashariy maʼnaviy qadriyatlarning yuksalishida muhim bosqich boʻldi. Ular sharqona odob-axloq talablari 
asosida komil insonni tarbiyalashning maʼnaviy asosini yaratishga muvaffaq boʻldilar.

Ushbu davr maʼnaviy qadriyatlari mazmunida avvalo insonning ichki va tashqi holati, hissiyoti, mehnatga, 
turmushga munosabati, mehr-oqibati, muhabbati, sadoqati, bilim oʻrganishga intilishi, maʼnaviy kayfiyati, 
aql-idroki, erki, insonni tabiatning eng buyuk mahsuli sifatida kuylash, tasvirlash, oliy axloqli, yuksak insoniy 
fazilatlarga ega boʻlgan adolatli jamoa vakilini tarbiyalash gʻoyasi ilgari surilgan.

Inson oʻz qadr-qimmatini va oʻzligini umumtaʼlim maktablarida taʼlim-tarbiya jarayonida anglay boshlaydi. 
Taʼlim muassasalarida oʻqituvchi tomonidan oʻzaro muloqot asosida olib boriladigan quyidagi xususiyatlar 
negizida oʻquvchilarda muloqot orqali maʼnaviy madaniyatni shakllantirish mezonlari ifodalanadi:

•	 har bir insonning qiziqishlarini koʻra bilish, his etish va hurmat qilish;

•	 milliy-maʼnaviy madaniyat manbalarini oʻrganish, oʻzligini anglashga ehtiyoj;

•	 inson hayotida mehnatning oʻrnini toʻgʻri tushunish;

•	 insonparvarlik, mehr-oqibat, iymon, eʼtiqod, milliy qadriyatlarni eʼzozlash;

•	 Vatanga muhabbat, sadoqat, oʻz manfaatlarini jamiyat, xalq manfaatlaridan yuqori qoʻymaslik;

•	 ota-ona, qarindoshlar va atrofdagilarga nisbatan muruvvatli, sahovatli boʻlish.

imkoniyatlaridan foydalanib, ong va faoliyat birligini taʼminlashi zarur. Maʼnaviy ong oʻquvchining dunyoqa-
rashi, bilimi, his-tuygʻusi, idroki, irodasi va diqqatining majmuasi boʻlib, u oʻqituvchining pedagogik mahorati 
negizida taʼlim-tarbiyaviy faoliyat asosida shakllantiriladi. Oʻz navbatida, ong ham faoliyatga taʼsir koʻrsatadi va 
uni tartibga soladi.

Talabalarning tarbiyaviy muhitda uyushtirilgan maʼnaviy faoliyatda maʼnaviy madaniyat muammolarini 
erkin, ongli va adolatli yecha olishga intilishi taʼminlanishi kerak. Oʻqituvchi bilan oʻzaro muloqot jarayonida 
oʻquvchi ongli ravishda oʻz munosabatlarini bildirishga, toʻgʻri xulosa chiqara olishga, milliy gʻurur asosida ularni 
avaylashga, asrashga, sevishga, umrboqiyligini taʼminlashga oʻrganadi.

Maʼnaviy madaniyatning muhim belgilarini shakllantirishda, taʼlim-tarbiya tizimini maʼnaviy muhit, maʼnaviy 
faoliyat va maʼnaviy anglash bosqichlaridan iborat andozalar asosida tashkil etishda ushbu mezonlar talab-
lariga rioya qilish belgilangan maqsadni samarali amalga oshirish imkonini beradi. Bunda oʻqituvchining mulo-
qoti asosida oʻquvchilar maʼnaviy madaniyatini shakllantirish jarayoniga taʼsir etuvchi quyidagi omillar ham 
muhim ahamiyatga ega:

Talaba maʼnaviy faoliyat asosida oʻzligini anglashni shakllantirish uchun maʼlum bir muhitda maʼnaviy 
qadriyatlar bilan harakat orqali muloqotga kirishadi. Harakatsiz muhit va faoliyat boʻlishi mumkin emas. Shuning 
uchun oʻquvchilar maʼnaviy madaniyatini shakllantirish samaradorligini maʼnaviy harakat omili taʼminlaydi.

Maʼnaviy qadriyatlarning mohiyati, maʼnaviy-axloqiy tajriba, oʻqituvchining taʼsirchan nutqiy muloqoti vosita-
sida oʻquvchilar ongiga singdiriladi. Nutqiy aloqalar tarbiya jarayoni obyektlari va subyektlari orasida kechadi va 
oʻquvchi maʼnaviy madaniyatini shakllantiruvchi omil boʻlib xizmat qiladi. Oʻquvchining xulq namunasi, maʼnaviy 
harakati, nutqiy aloqalar samaradorligi oʻqituvchi va oʻquvchining muloqoti asosidagi faoliyat munosabatlari 
bilan belgilanadi.

Maʼnaviy qadriyatlarning tarbiyaviy imkoniyatidan taʼsirlanish va amaliy faoliyatda ularga tayanish, umumin-
soniy qadriyatlar darajasiga koʻtarilishini taʼminlab, oʻquvchi maʼnaviy madaniyatini tarbiyalashdagi ahamiyatini 
yanada takomillashtirish taʼlim-tarbiya jarayonining ishtirokchilaridan – oʻqituvchi va oʻquvchidan – doimiy ijod-
korlikni talab qiladi. Ijodkorlik milliy-maʼnaviy qadriyatlar asosida oʻquvchi maʼnaviy madaniyatini shakllanti
rishda muhim omil hisoblanadi. Oʻqituvchi taʼlim-tarbiya jarayonida uning imkoniyatlaridan keng va samarali 
foydalanadi.

Talaba maʼnaviy madaniyatini shakllantirishning muvaffaqiyati oʻqituvchining muloqot olib borish psixologik 
taktikasi omillariga ham bogʻliq. Ushbu omilni harakatlantiruvchi sharoitlar:

•	 oʻqituvchining pedagogik, psixologik va maxsus fanlar integratsiyasi boʻyicha chuqur bilimga ega boʻlishi;

•	 mutaxassisligi boʻyicha kasbiy mahorati;

•	 talabalarga nisbatan doʻstona muloqot madaniyati;

•	 talabalarning ruhiy holatini tez bilib olishi;

•	 oʻqituvchi maʼnaviy madaniyatining shakllanganlik darajasi;

•	 taʼlim-tarbiyaning zamonaviy usul va metodlarini tanlay bilishi;

•	 zamonaviy pedagogik va axborot texnologiyalari boʻyicha chuqur maʼlumotlarga ega boʻlishi;

•	 oʻqituvchining pedagogik jamoa orasidagi hurmat-eʼtibori.

Oʻqituvchi muloqot asosida oʻquvchilarda ham ijodkorlik omilini takomillashtirib boradi. Talabada bu sifatlar 
quyidagi belgilar bilan namoyon boʻladi:

•	 maʼnaviy qadriyatlarni, anʼanalarni oʻzlashtirishga qiziqishda ehtiyoj va talabning kuchliligi;

•	 oʻrganilayotgan fanlar asoslarini egallashga ijobiy munosabat;

•	 maʼnaviy madaniyat saviyasi, dunyoqarashi;

•	 oʻz-oʻziga nisbatan talabchanlik;

•	 tabiatga, atrof-muhitga ongli munosabat;

•	 yangiliklarni va axborot texnologiyalarini oʻrganishga qiziqish;

•	 ijtimoiy va shaxsiy faollik;

•	 nazariy bilimlarni amaliyotda qoʻllay olish koʻnikmasi;

•	 tashabbuskorlik va ijodkorlik.

Talabalarda maʼnaviy madaniyatni shakllantirish jarayonining muvaffaqiyatli kechishi taʼlim mazmuniga 
asoslanib, oʻqituvchi va talabalarning oʻzaro hamkorlikdagi faoliyatini toʻgʻri tashkil etish saviyasiga bogʻliq. Bu 
quyidagi faoliyat turlarini mukammal bilishni taqozo etadi:

•	 Birinchidan, oʻzaro hamkorlikdagi faoliyat ijodkorlikni, masʼuliyatni, faollikni va eng asosiysi – muloqot 
madaniyatiga rioya etishni talab qiladi.

•	 Ikkinchidan, har bir darsda oʻqituvchi ham, talaba ham belgilangan maqsadni aniq qoʻya bilishi va amalga 
oshiriladigan vazifalarni toʻgʻri belgilab olishi lozim.

•	 Uchinchidan, dars jarayonida bilimlar mazmunining ilmiyligi, uzluksizligi, izchilligi va tarbiyaviy xarakteri, 
oʻqituvchining notiqlik sanʼati asosida bayon etish shaklining mukammalligi, qiziqarliligi talabalarda taʼlimiy 
va tarbiyaviy qadriyatlarga qiziqishni kuchaytiradi.

•	 Toʻrtinchidan, oʻqituvchining pedagogik mahorati, nazariy va uslubiy tayyorgarligi, oʻz kasbiga, faniga 
munosabati, olib boradigan darsi andozasini va uning natijasini oldindan koʻra bilish har bir dars samara-
dorligini taʼminlovchi texnik va texnologik belgilardan biridir.

•	 Beshinchidan, dars jarayonida talabalar jamoasiga erkin fikr yuritish, oʻz fikr-mulohazasini erkin bayon 
etishga imkoniyat yaratish, talabalar jamoasi fikriga tayanish, ularning fikr va istaklarini eʼtiborga olish, 
talabalarning mustaqil ishlaridan keng foydalanish zarur.

•	 Oltinchidan, oʻquvchilar bilimiga, xulqiga beriladigan bahoning xolisona va adolatli boʻlishi barcha taʼlim-
tarbiyaviy faoliyatni toʻgʻri tashkil etilishiga ijobiy taʼsir etuvchi omil ekanligini unutmaslik kerak.

XULOSA VA TAKLIFLAR
Xulosa qilib aytganda, taʼlim va tarbiya jarayonida talabalar ongiga muloqot asosida milliy qadriyatlar va 

maʼnaviy madaniyatni shakllantirish o‘qituvchi faoliyatining eng muhim tarkibiy qismidir. Pedagogik muloqot 
shunchaki so‘z almashish emas, balki shaxsiy fazilatlar, axloqiy qarashlar, maʼnaviy qadriyatlar va ijtimoiy tajri
baning o‘zaro uyg‘unlashgan ko‘rinishidir. O‘qituvchi va talaba o‘rtasidagi sog‘lom muloqot taʼlim-tarbiya jara
yonining samaradorligini oshiradi, o‘quvchida insonparvarlik, iymon, mehr-oqibat, odob, masʼuliyat va hurmat 
kabi yuksak fazilatlarni shakllantiradi.

O‘qituvchining nutq madaniyati, shirinsuxanligi, odob-axloq normalariga rioya etishi va milliy qadriyatlarga 
asoslangan yondashuvi – muloqot madaniyatining asosiy mezonlaridir. Bu jarayon orqali nafaqat bilim, balki 
tarbiya ham uzatiladi. O‘quvchining o‘zini erkin ifoda etish, fikrini madaniyatli tarzda bayon qilish, boshqalarni 
tinglay bilish ko‘nikmalari aynan o‘qituvchi bilan samarali muloqot natijasida shakllanadi.

Shuningdek, taʼlim muassasalarida muloqot madaniyatini rivojlantirish uchun pedagogik jarayonni 
zamonaviy texnologiyalar bilan uyg‘unlashtirish, o‘qituvchilarning psixologik tayyorgarligini oshirish va darslarda 
milliy hamda umuminsoniy qadriyatlarni integratsiya qilish zarur. Bu esa yosh avlodda milliy g‘urur, maʼnaviy 
barkamollik va axloqiy madaniyatni yuksaltirishga xizmat qiladi.

Shunday qilib, o‘qituvchi va talaba o‘rtasidagi muloqot madaniyatini rivojlantirish, uni zamon talablariga 
mos shakllantirish taʼlim tizimining strategik ustuvor yo‘nalishlaridan biri bo‘lib, u shaxs kamolotining, millat 
maʼnaviy yuksalishining va jamiyat barqaror taraqqiyotining muhim kafolatidir.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

